
PROXECTO DE REGULAMENTO DO SISTEMA DE REXISTRO DE XORNADA
E HORARIO NO CONCELLO DE VAL DO DUBRA

EXPOSICIÓN DE MOTIVOS

A implantación dun sistema de rexistro horario dixital, lonxe de ser un acto unilateral de
control,  debe articularse como unha garantía tanto para a Administración municipal
coma  para  o  seu  persoal.  En  cumprimento  do  artigo  34.9  do  Estatuto  dos
Traballadores e do artigo 90 da Lei Orgánica 3/2018 (LOPDGDD), este regulamento
ten por obxecto fixar  os criterios de uso da aplicación informática de fichaxe (App
ONO), garantindo de xeito efectivo o respecto ao dereito á intimidade, á protección de
datos e á desconexión dixital dos empregados e empregadas públicas do  Concello de
Val do Dubra.

CAPÍTULO I. DISPOSICIÓNS XERAIS

Artigo 1. Obxecto e ámbito de aplicación.
Este  regulamento  regula  o  funcionamento  do  sistema  dixital  de  rexistro  diario  de
xornada aplicable  a todo o  persoal  (funcionario,  laboral  e temporal)  ao  servizo  do
Concello de Val do Dubra, independentemente do seu posto, réxime de quendas ou
lugar de prestación de servizos.

Artigo 2. Natureza das credenciais
O  acceso  ao  sistema  realizarase  mediante  usuario  e  contrasinal  persoal  e
intransferible. O traballador ten o deber de custodia das claves, quedando prohibida a
cesión das mesmas.

CAPÍTULO II. MEDIOS TECNOLÓXICOS E XEOLOCALIZACIÓN

Artigo 3. Dispositivos de fichaxe e medios municipais
O Concello de Val do Dubra facilitará os medios tecnolóxicos necesarios para efectuar
o rexistro horario. Con carácter xeral, o persoal con centro de traballo fixo empregará
terminais físicos instalados nos edificios municipais ou ordenadores corporativos.

O  SAF  poderá  iniciar  o  seu  fichaxe  no  primeiro  domicilio  e  finalizar  no  último,
empregando a xeolocalización nos dispositivos que facilite o Concello.

En  ningún  caso  se  poderá  obrigar  a  ningunha  persoa  traballadora  a  instalar  a
aplicación fichaxe (App ONO) nin ningunha outra ferramenta de control laboral no seu
teléfono móbil ou dispositivo electrónico de propiedade particular.

Artigo 4. Criterios para o uso da xeolocalización
A  captacións  automatizada  de  datos  de  localización  xeográfica  (xeolocalización)
rexerase polo principio de minimización de datos e aplicarase exclusivamente baixo os
seguintes condicionantes:

a) Postos itinerantes ou de campo: Só se activará para o persoal sen centro de traballo

fixo (ex. Brigadas de obras, servizo de axuda no fogar, notificacións) e unicamente en
dous intres: na marcaxe de inicio e na marcaxe de finalización da xornada.

b)  Postos  fixos:  O  persoal  con  posto  de  traballo  estable  en  oficinas  ou  centros
municipais  queda  exento  da  recollida  de  xeolocalización  GPS,  validándose  a  súa
marcaxe mediante a conexión á rede IP municipal.

c) Queda expresamente prohibido calquera tipo de rastrexo ou seguimento continuo
da localización ao longo da xornada.

CAPÍTULO III. GARANTÍAS E PROCEDEMENTO DE EMENDA

Artigo 5. Inexistencia de fe pública automática e dereito de emenda.
Os datos recollidos electronicamente constitúen unha presunción de xornada,  pero
non  teñen  o  carácter  de  fe  pública  absoluta.  Ante  fallos  de  cobertura,  erros  do
software,  caídas  do  servidos  ou  esquecementos  xustificados,  o  traballador  poderá
solicitar a emenda manual do rexistro a través dun modelos estandarizado (físico ou
telemático) dirixido ao departamento de Persoal nun prazo de 5 días hábiles.

Artigo 6. Rexistro de incidencias e pausas

O sistema permitirá reflectir  explicitamente as pausas legal ou convencionalmente
establecidas (pausas para o café, interrupcións por prevención de riscos, etc.), as
cales computarán como tempo efectivo de traballo de acordo coa normativa vixente
no Concello.

Artigo 7. Dereito á desconexión dixitalmente

O uso da aplicación ONO non poderá xerar,  en ningún caso,  o envío de alertas,
requirimentos  nin  comunicacións  de  contido  laboral  fóra  da  xornada  efectiva  de
traballo da persoa interesada, garantindo o descanso diario e familiar.

DISPOSICIÓN ADICIONAL
Mentres que non existan dispositivos que permitan o fichaxe a través do aplicativo,
poderase  realizar  a  fichaxe  manualmente  indicando  horario  de  inicio  e  de  fin  da
xornada.

DISPOSICIÓN FINAL
Disposición Final Única. Entrada en vigor
O presente regulamento entrará en vigor ao día seguinte da súa publicación oficial no
Boletín  Oficial  da  Provincia  (BOP),  tras  a  súa  aprobación definitiva  polo  Pleno do
Concello e previa negociación e acordo coa representación sindical.

Val do Dubra, asinado dixitalmente;
O alcalde
Diego Luis Díaz Méndez

